Toktok long saed blong basket blong Kavman long yia 2011

1. Toktok long saed blong ol diuti blong Kavman

Toktok ia long saed blong basket blong Kavman hemi folem wanem nao loa long saed blong
Faenans mo Manejem Ikonomi, hemia Loa Namba 6 blong 1998, hemi talem blong mekem
long Seksen 9 mo 10 blong hem.

Folem Seksen 9 Kavman hemi mas:

. Talemaot wanem nao polisi blong hem long saed blong ikonomi mo faenens,
inkludim olgeta we oli dil wetem ol stampa samting we isave jenis long saed blong ikonomi
mo basket blong mane; and

. Eksplenem ol rul we bambae hemi folem long ikonomik mo faenansol operesen
blong hem.

Folem Seksen 10 Kavman hemi mas:

. Eksplenem ol gol blong hem long ol yia we mbae ikam long saed blong polisi blong
lukaotem basket blong mane blong hem taem hemi lukluk long ol stampa samting we isave
jenis long saed blong ikonomi mo takis;

. Eksplenem wanem nao ol stampa stratijik praeoriti blong hem taem oli stap priperem
basket blong Kavman;
o Talemaot wanem nao ol gol blong hem long saed blong ol samting we isave jenis
long saed blong ikonomi mo basket blong mane; mo tu
. Meksua se ol gol blong hem long ol yia we bambae oli kam olsem we oli stap long
toktok ia oli:

o] Rispektem ol stampa tinktink blong Seksen 22 blong loa blong faenens long

saed blong manejem basket blong mane blong hem long wan fasin we hemi
risponsibol; mo

o] Folem toktok long saed blong basket blong Kavman long lasfala yia, we i
minem se ol polisi we hemi folem oli stil stap tedei, o sipos no, hemi mas eksplenem
from wanem nao hemi no bin save folem ol polisi ia.

Folem Seksen 10 ia, Kavman hemi save talemaot se ol stampa gol blong hem long saed
blong basket blong mane, ol stratijik praeoriti blong hem mo ol tinktink blong hem long saed
blong fiuja evriwan i rispektem ol stampa tinktink blong Seksen 22 blong loa blong faenens
blong 1998 mo tu se ol polisi blong hem tedei oli semak olsem hemia we istap long toktok
long saed blong basket blong Kavman long 2010.

2. Polisi long saed blong ikonomi mo faenans

Loa blong faenens blong 1998 hemi talem klia wanem nao ol stampa wei blong manejem ol
mane long stret fasin, we i minem se long saed blong basket blong hem Kavman hemi mas

folem ol polisi we oli save meksua se Kavman:

e ino save gat kaon we i bitim mak;

e i lukaotem gud ol propeti blong Stet
blong oli stap long gudfala kondisen
oltaem;

e i manejem mane blong hem long wan
fasin we waes mo ino save gat tumas
denja;

e i kipem ol takis long wan levol we i
stebol blong ol man oli save wanem
blong ekspektem.

Long basket blong mane blong 2011 fesfala
samting we Kavman hemi wantem lukim
hemi blong ikonomi blong Vanuatu i
kontiniu blong gru mo ol man ples oli gat
gudfala laef oltaem mo blong meksua se ino
gat eni samting we i save spoelem gru blong
ikonomi long fiuja.

Kavman bambae hemi save mekem hemia
sipos hemi lukaotem gud mane blong hem
mo hemi folem ol gudfala tinktink long hao
blong manejem basket blong hem. Folem
Seksen 22 blong loa blong faenans Kavman
hemi mas rispektem samfala stampa rul
blong manejem mane we oli stap long bokis
ia long raet saed.

3. Polisi long saed blong basket blong Kavman

Ol stampa rul blong manejem mane long
stret fasin

. Daonem kaon blong Kavman long wan levol

we i waes blong meksua se ino gat trabol
long fiuja sipos wan samting i hapen we i
save afektem nogud ol kaon blong Kavman.
Hemia i minem se Kavman i mas meksua se
mane we hemi spenem long wan wan yia ino
bitim mane we hemi risivim long semfala yia
go kasem taem we ol kaon blong hem oli
stap long wan levol we i waes;

. Meksua se stret praes blong ol samting we i

propeti blong kaontri mo Kavman hemi stap
semak oltaem blong meksua se ino gat trabol
long fiuja taem wan samting i happen we i
save afektem nogud praes ia;

. Manajem ol denja we kaontri mo Kavman i

save fesem long saed blong mane long wan
fasin we i waes; mo tu

. Folem ol polisi we oli save mekem se yumi

evriwan yumi save wanem blong ekspektem
long saed blong takis long ol yia we mbae oli
kam.

Ol polisi blong Kavman long saed blong basket blong hem oli bes long ol “Stampa Rul blong
manejem mane long stret fasin” olsem we Seksen 22 blong loa blong 1998 istap talemaot. Ol

polisi ia oli inkludim:

1. Ol praeoriti long saed blong basket blong Kavman long 2011,




2. Ol gol long saed blong ikonomi mo basket blong mane long 2011; mo
3. Ol gol long saed blong basket blong mane long ol yia we mbae oli kam

a) Ol praeoriti long saed blong basket blong Kavman long 2011

Afta we hemi tingting gud long hem, Kavman hemi bin jusum blong nekis fofala yia sam
long ol praeoriti we oli stap long plan blong hem we oli kolem “Planning Long and Acting
Short (PLAS) matrix” (plan blong longfala fiuja mo aktem long sotfala taem). Long 2011
Kavman bambae hemi stap gohed wetem ol polisi we hemi folem finis, olsem we oli stap
andanit:

e Mekem i moa isi long ol pikinini blong oli save skul long praemeri mo mekem
divelopmen blong ol yangfala ikam antap moa;

e Mekem se olketa we oli wok long Kavman mo ol narafala bisnis long saed blong
Kavman oli tingting moa long diuti blong olketa mo mekem wok blong olketa long
wan fasin we i moa klia mo stret;

e Meksua se wei blong divelopem graon i moa ikwol mo save stap longfala taem
(sastenabol);

e Ofarem ol sevis long saed blong infrastrakja we i open long ol man mo oli save
trastem;

e Sapotem ol eria we oli wokem ol samting blong salem;

e Ofarem gudfala kea long saed blong helt;

e Mekem se ol lokel gavman oli karem moa wok blong Kavman mo mekem se ol
dipatmen oli kam strong moa;

e Meksua se ino gat tumas mufmuf long saed blong politik; mo

e Mekem sikiuriti mo sefti mo rul blong loa ikam strong moa.

Kavman bambae hemi gohed iet blong folem ol polisi we mbae oli save helpem ol bisnis
blong oli gru, mo tu bambae hemi lukluk bakegen long ol problem we maet oli save spoelem
gudfala fiuja blong olketa. Long semtaem bambae hemi lukluk tu long saed blong impruvum
ol bisnis blong Kavman mo ol pablik seves olsem wota, laet.

(b) Polisi long saed blong mane

Stampa tingting blong Kavman blong 2011 hemi blong manejem basket blong mane blong
hem long wan wei we i save helpem ikonomi blong hemi gru mo blong seraotem ol benefit
igo long ol komiuniti long kaontri. Kavman bambae hemi gohed iet blong folem ol polisi we
oli mekem ikonomi i save gru tru long praevet sekta mo hemi meksua se ol kampani mo
bisnis blong Kavman oli kam strong tu long fiuja.



(c) We ples nao ikonomi i stap long hem long 2011

Long lukluk blong International Monetary Fund (IMF) ikonomi long plante long ol bigfala
kaontri i stap kam gud bakegen moa kwik long wanem we oli bin talem festaem, be spid
blong hem ino semak long evriwan raon long wol. Long saed blong ol kaontri we ikonomi
blong olketa i jas stat blong kam antap mo ol kaontri we oli stap divelop iet, oli ting se
bambae olketa oli kam strong moa, from ol pipol blong olketa oli wantem spenem plante
mane. Long saed blong Vanuatu, impoten samting hemi se ol kaontri we hemi mekem plante
bisnis wetem long rijen, oli no bin safa tumas long kraesis raon long wol mo i luk olsem oli
save gru strong long ol nekis yia we mbae i kam.

Vanuatu hem tu hemi kam gud, be sloslo nomo, ino olsem we oli bin tingting festaem. Long
ol lasfala manis inogat plante man mo bisnis long praevet sekta we oli bin karem kaon,
turisim hemi stap go daon mo i luk olsem wok blong bildim samting mo fasin blong spenem
mane, pem sam samting long stoa, istap kam sloslo lelbet. Ol samting ia i minem se Kavman
bambae hemi no karem ol mane we maet hemi bin ekspektem. Tastewei hemi daonem ges
blong hem long saed blong gru blong ikonomi igo daon long 4.1% long 2010 mo 3.7% long
2011. Be stil igat tingting se ikonomi blong Vanuatu i gru moa bitim plante narafala kaontri.

(d) Blong manejem basket blong Kavman

Kavman bambae hemi manejem basket blong hem blong 2011 folem ol stampa tingting blong
Seksen 22 blong loa blong faenans, hemia long wan wei we i waes mo stret. Bambae hemi
trae had blong meksua se mane long kaon long 2011 i stret long mane we i kam insaed mo
mane we oli karemaot.

(e) Kaon blong Kavman mo lon long mane

Kavman bambae hemi trae had blong meksua se ol kaon blong hem ino bitim mak truaot
long 2011 mo long ol yia we mbae i kam. | minem se bambae hemi no save lon tumas o
mekem niufala kaon, be sipos hemi mekem, bambae hemi mas mekem long wan samting we
i save wok gud, blong folem tingting blong hem naoia. Kavman bambae hemi meksua se ol
lon long mane we hemi mekem, insaed long kaontri mo aotsaed long ol narafala kaontri,
bambae oli blong putum mane long ol projek we oli save givim mane long fiuja blong pem
bak ol lon ia.

(F) Mane we i kam insaed mo takis

Wanem Kavman hemi wantem mekem long saed blong karem mane i kam insaed hemi blong
mekem se igat moa man oli pem ol takis we oli stap naoia mo blong mekem manejmen blong
takis ia i taet moa; hemia i inkludim ol ples we oli stap farawe long ol aelen. Bambae hemi
lukluk tu long ol jenis we hemi mekem long takis we oli kolem *“excise duties”, ol

“exemptions” (ol man mo bisnis we oli no pem takis) mo long ol takis blong graon mo ol

narasamting. Blong meksua se hemi save mekem ol samting ia, Kavman hemi bin givim
mane long Dipatmen blong Kastom blong hemi save rikrutim ol man we hemi nidim blong
wok mo blong pem prokram blong Asycuda blong leftemap manejmen blong mane we i kam
insaed. Narafala samting we i save helpem long saed ia hemi blong setimap ol ofis blong
Kastom, Faenens mo Statistik long ol provins.

(9) Polisi long saed blong karemaot mane

Long saed blong karemaot mane, praeoriti blong Kavman hemi blong leftemap mane we i go
long ol stampa seves mo blong meksua se mane we oli karemaot i no bitim wanem we i stap
long basket. Narafala samting, bambae hemi lukluk moa long hao nao mo long wanem oli
stap karemaot mane blong meksua se oli iusum ol mane ia long beswe. Tastewei Kavman
bambae hemi trae had blong mekem se mane i wok moa gud, blong oli no westem, blong
meksua se ol man oli folem ol loa long saed blong takis mo ol samting olsem, blong panisem
olketa we oli go agenstem. Hemia blong ofarem ol seves we kwaliti blong hem i go antap, oli
taet mo stret.

4. Niufala projek

Long evri yia, Kavman hemi stap putum mane i go long ol niufala projek we oli folem ol
praeoriti blong hem.

Kavman bambae hemi save agri blong givim sam mane long 2011 i go long ol niufala projek
we oli helpem ol tingting blong Kavman olsem we oli stap anda long poen 3(a)New Policy
Proposals that fall within the policy areas identified at 3 (a), be hemi save agri nomo sipos:

e Ol projek ia, ol man oli bin lukluk gud long hem mo oli save sapotem wanem
Kavman hemi wantem mekem long saed blong stampa polisi mo prokram blong hem;

e Ministri we hemi sipos blong karemaot hemi gat save mo ol samting we hemi nidim
blong karemaot long stret taem blong hem;

e Ol projek ia oli save helpem mo divelopem ikonomi mo leftemap gru blong hem long
kaontri; mo

e Basket blong Kavman long ol yia we mbae oli kam hemi save sapotem longfala taem.

Long basket blong hem blong 2011, Kavman bambae hemi inkludim ol projek we ol dona oli
save givim mane from we oli helpem blong kaemaot ol praeoriti blong Kavman olsem hemia
blong openem doa igo long praemeri edukesen. Hemia i minem se mane blong ol dona
bambae i kam insaed long Vanuatu Budget Management System (VBMS) (prokram blong
manejem basket blong Kavman) mo igo tugeta wetem mane blong Kavman. Fasin blong
joenem tugeta tufala eria blong mane hemi moa beta. Mo tu, fasin blong inkludim long

basket blong Kavman i minem se i moa isi blong Kavman hemi manejem mane we hemi
nidim mo semtaem tu hemi helpem blong mekem sua se ol mane we hemi putum insaed long
ol seves we oli go long pablik hemi blong longfala taem.

5. Gol long saed blong ikonomi mo mane long 2011

Blong mekem se hemi save fesem eni problem we maet i save spolem ikonomi blong kaontri,
bambae Kavman hemi stil trae had blong meksua se long 2011 mane long kaon i stret long
mane we i kam insaed mo mane we oli karemaot. Hemi ges se spid we ikonomi i save gru
long hem long 2011 hemi 3.7% mo mufmuf blong ol praes (hemia “inflation™) hemi stap
samples long 3% 0 4%.

Gol long saed blong basket blong Gol long saed blong mane long longfala taem
Kavman long 2011

Mane long basket Long ol nekis yia we mbae oli kam mane long basket

Stret long evri saed istap long gud saed

Mane we i kam insaed

Mane we i kam insaed long basket blong Mane we i kam insaed i kam long plante eria mo igat

Kavman hemi 19% o bitim 19% blong GDP | inaf blong kasem gol long saed blong basket blong
Kavman

Mane we oli karemaot
Mane we oli karemaot i shud stap long 19% | Mane we oli karemaot i stret long gol long saed blong
blong GDP basket blong Kavman

Kaon
Ol kaon oli no hae tumas, oli save manejem | Ol kaon oli stap long wan levol we i waes blong
meksua se % blong hem blong GDP ino bitim 40.0%

Gru blong ikonomi
Oli ges se hemi gru long 3.7% Spid we ikonomi i gru long hem long wan wan yia i
bitim hemia blong ol niufala bebe we oli bon (2.6%)

Praes oli mufmuf (Inflation)
Oli ges se hemi stap long 3.0 — 4.0 per cent | Spid we praes oli mufmuf long hem long wan wan yia
ino bitim 4.0 per cent

6. En blong toktok

Basket blong Kavman blong 2011 bambae oli priperem folem ol polisi mo praeoriti blong
Kavman tedei mo folem ol stampa tingting blong manejem mane long wan wei we i waes mo
tu folem ol gol blong Kavman long saed blong mane long ol yia we mbae oli kam.

From we Kavman i no gat save long saed blong fasin blong pem ol samting long stoa mo
putum mane long praevet sekta, sipos hemi gru o nogat, i minem se hemi had blong hemi
save ges hamas mane mbae i kam insaed mo hamas mane nao hemi save karemaot long
2011. Be i lukluk olsem long ol nekis manis, samting ia i no gru gud. Tastewei Kavman




bambae hemi mas lukaotem gud mane blong hem mo trae had blong no karemaot mane we i
bitim mak long 2011.



